
Giugaders da chartas
■ Quest atun hai jau gì la chaschun
da visitar a Basilea/Riehen en la Fon-
dation Beyeler maletgs dal grond pic-
tur franzos Paul Cézanne. El ha evi-
dentamain gì considerabla influenza
sin picturs moderns, uschia era sin
Fernand Léger. En connex cun questa
visita hai jau pensà a mes viadi d’avant
intgins onns a Basilea. Jau aveva alura
scrit il suandant en mes computer:

Entrond en il tren hai jau chattà in
baun per mai. Jau vuleva reflectar in te-
chet mes plans per Basilea. Avant in-
tgins dis aveva jau vis a la staziun il fegl
cun la pictura d’invitaziun «Fernand Lé-
ger a Basilea». A chasa era jau natural-
main dà sin quest num sfegliond cu-
deschs en connex cun auters picturs
franzos. Jau n’aveva betg ina relaziun
cun quest pictur-artist e ses maletgs tec-
nics ed abstracts. Il bigliet cumbinà da
tren, bus/tram ed entrada avevan intimà
mai da viagiar a Basilea.

Suenter intginas staziuns vegnan ils
bauns occupads pli stedi. Ina dunna sin
ils onns dumonda, sch’il plaz visavi saja
liber. Ella veva prevì da s’entupar cun
sias soras a Turitg. Ina sora abitescha là
e l’autra a Berna. Quella da Turitg sur-
prendia las spesas dal di. Duas giadas
ad onn s’entaupian ellas. Quai detti in
legraivel revair. Ed allura di ella per
spass: E sche nus na savain betg pli tge
raquintar, dain nus in jass sco pli baud
en famiglia. Jau poss dir d’era dar in
gieu da chartas da temp en temp. Noss
gieu «Troccas» saja conuschent suletta-
main en ina part dal Grischun. Quest
gieu derivia cartaivel da la Frantscha.
Ils nums sin las chartas scrits per fran-
zos. Ed jau sappia d’in pictur franzos
che haja era malegià giugaders da char-
tas.

Il museum d’art ha mussà lez atun
(1994) in dumber da maletgs dal pictur
franzos Fernand Léger (1881–1955). Igl
ha druvà temp da far la runda atras las
salas. Sco la gronda exposiziun (motivs
dals onns 1911–1924) ha illustrà clera-
main ha el malegià oravant tut maletgs
dominads dal svilup tecnic en il mund
civilisà modern. En quest smugl da ma-
schinas ed abstracziun n’eri betg simpel
da vegnir da chasa e da chapir ils motivs
per in visitader che fa ses pensaments e
sias scuvertas en emprima lingia cun ils
egls. Tuttavia intgins maletgs han oc-
cupà mai, per exempel «L’escalier», «Les

hommes dans la ville», «L’horloge», «La
lecture» e tuttavia «Partie de cartes». Jau
sun entrà en il tren vers chasa cun la
cuntentientscha d’avair visità questa ex-
posiziun e cun il basegn da returnar a
Basilea. Il gieu da Fernand Léger
m’aveva fatg in’impressiun anc memia
pauc definibla.

Jau ma sun legrà da chattar a chasa en
in cudesch da Paul Cézanne (1839–
1906) la reproducziun da: «Les joueurs
de cartes». Questas picturas (en pleras
variaziuns) èn ovras zunt popularas da
Cézanne. Ils giugaders èn simpels. Els
paran da seser en in chantun dal local

deditgads cumplettamain a lur gieu. Il
remartgabel è che tuts portan ina cha-
pella. La butteglia è d’entuorn ed era la
pipa manca betg.

Les joueurs da Paul Cézanne ed ils
giugaders da «troccas» èn glieud dedi-
tgada a gieus paschaivels, entant ch’il
maletg da Fernand Léger, vis a Basilea,
fascheva ina impressiun bler pli severa
tuttavia tar la segunda visita, era sch’el
aveva num: partie de cartes. Igl aveva
chartas da gieu en il maletg, forsa «troc-
cas» (tarots). Igl è donn ch’i n’aveva betg
chartinas da quest maletg per illustrar la
situaziun. Questa pictura ha Fernand

Léger creà il temp da guerra. Senza il
titel avess jau gì dapli braja da chattar en
il maletg ils trais giugaders e las chartas.
Els eran talmain encuirassads da chapel-
linas e membra da metal sco nauschas
cartuschas. I sa tracta probabel da schul-
dada en in zup che fa ir il temp da lun-
gurella cun il gieu da chartas e cun fimar
la pipa. En mintga cass chatta l’aspecta-
tur en quest maletg marzial d’armadira
la brutalitad e malgistia senza parigl da
mintga guerra. 

Podà ch’il pictur ha vulì metter nà
generals che studegian amez in arsenal
plans per pudair manevrar cun ils robo-
ters da schuldada en la proxima attacca.
Il senn final d’in maletg è forsa mai
d’eruir. Fernand Léger scriva en mintga
cas da Verdun ils 14 da december 1916
tranter auter: «… J’avoue (jau conced)
que c’est peut-etre là ou j’ai encaissé les
plus fortes émotions de ma vie…»

Nus pudain guardar mintgadi en la
realitad maletgs guerrils cun la criua
brutalitad en differents pajais, per exem-
pel en la Ex-Jugoslovia. Il maletg da Fer-
nand Léger è tut auter ch’in gieu amica-
bel dad jass ni troccas. Cun sia armatura
marziala scurlatta el vi dals fundaments
da l’umanitad. Dapi la pictura da Fer-
nand Léger èn pli che 80 onns passads,
ma la guerra destruenta furiescha anc
adina in pau dapertut. Èsi forsa uschia
che tscherts pussents tschaffan si la
guerra sco in gieu da chartas?

E vairamain hai jau legì pli tard,
numnadamain ils 10 da zercladur 1999,
en in artitgel dal «Le Figaro» la seguenta
frasa en connex cun la guerra en il Ko-
sovo: «Mais, plus on approche de la fin
de la partie, plus le jeu devient diffi-
cile». 

Toni Berther

■ Quest onn pon differents collavu-
raturs festivar lur giubileum da 35
onns en servetsch dal chantun. In
dad els è er Johann Martin Grass
ch’è cumpetent per incumbensas
multifaras sin il sectur da l’effectiv
da selvaschina e peschs en ses cir-
cul. In survegliader da chatscha e
pestga sto esser corporalmain en
furma, perquai ch’el è savens sin turas
lungas e strapaziusas en territori mal-
transibel. Cumprova che quai è il cas
tar Johann Martin Grass è ina collec-
ziun considerabla da medaglias da ses
temp sco concurrent en cursas da pass-
lung, durant il qual el è er stà maister
grischun en la cursa da staffetta. In-
satge che sa preschenta a moda anc pli
imposanta èn las numerusas cornas da
tschierv e chavriel, da chamutsch e da
capricorn che pendan dapertut en la
chasa da Grass che sa chatta en il center
d’Igis. Ellas èn l’expressiun vesaivla
d’in um che ha pudì far in mistregn or
da ses hobi.

Ils capricorns èn turnads
Dumandà suenter eveniments impur-
tants dals davos 35 onns raquinta Jo-
hann Martin Grass cun entusiassem da
la recolonisaziun dals capricorns en ses
circuls durant ils onns sessanta e da sia
participaziun decisiva a quest project.
En il fratemp datti tant el il territori
Igis-Hochwang sco er al Calanda min-
tgamai ina colonia pli gronda da circa
80 fin 100 animals. Entant che quella
al Calanda saja bain maschadada en
mintga reguard, vivian en la colonia
dad Igis-Hochwang actualmain memia

paucas chavras giuvnas che garante-
schian la cuntinuitad. Ina raschun per
quest fatg saja che blers animals sajan
morts durant l’enviern passà.

Viver cun la natira
Il circul da surveglianza 6, per il qual
Johann Martin Grass è cumpetent, fa
part dal district da chatscha 12 e cum-
piglia circa 13 000 hectaras. El s’ex-
tenda sur la part settentriunala da
Cuira sco er sur il territori da las
vischnancas da Haldenstein, Trimmis,
Untervaz, Says, Zizers, Igis e Mastrils.
Ses territori da pesca cumpiglia per

gronda part il Rain e la Landquart in-
clusiv ils flums laterals. 

Ina da las incumbensas principalas
d’in survegliader da chatscha e da
pestga è natiralmain quella da con-
trollar ils chatschaders e pestgaders
ch’exerciteschan lur activitads e d’avair
quità che tut haja ses urden, ch’i ve-
gnian duvrads ils urdains gists e che las
prescripziuns vegnian observadas.
Suenter envierns cun blera naiv sto
vegnir ramassada la selvaschina ida a
malura, animals malsauns ston vegnir
sajettads. Plinavant èsi da registrar ils
donns da selvaschina e da prender me-

siras cunter tals eveniments. Quai po er
pretender da sajettar chavriels che fan
memia grond donn en las vignas. Tant
tar la selvaschina sco er tar ils peschs
fan ins plinavant mintg’onn vastas in-
ventarisaziuns dals effectivs. Er la
pestga da frega sco er la messa en liber-
tad da peschs giuvens èn incumbensas
da Grass. Tut questas activitads han per
consequenza che  Johann Martin Grass
è bler per via en la natira ed enco-
nuscha fitg bain ses circul ch’è per part
plain sfendaglias e sa chapescha er la
flora e fauna da quest.

Johann Martin Grass è naschì 1936 a

Spleia; là è el creschì si ensemen cun
trais soras ed ha frequentà las scolas. Ses
lieu da burgais è Claustra. Il bab aveva
in lavuratori da roder a Spligia ed era a
medem temp er schef da l’ovra electrica.
Suenter la scola secundara ha er il figl
Grass absolvì in emprendissadi sco ro-
der, e quai a Samedan. 1956, suenter
l’examen final, avess el gì da surprender
il manaschi dal bab. I n’è betg vegnì tar
quai, essend ch’il mastergn da roder era
quasi per murir or. La transiziun da las
rodas da lain a las rodas cun pneus da
gumma aveva gia cumenzà. Johann
Martin Grass ha lavurà insaquants mais
en ina fabrica da skis avant ch’absolver
1956 la scola da recruts e la scola da sut-
officiers tar il train d’infantaria. Suenter
ha el passentà in onn en la scola da
recruts da la guardia da cunfins. Da lez
temp ha er entschavì sia carriera sco
currider da passlung che ha cuzzà
tschintg onns, durant ils quals el ha fatg
part da numerusas concurrenzas. Grass
è maridà dapi 1959 e bap da quatter uf-
fants creschids (trais figlias, in figl).
Tschintg onns è Grass stà guardia da
cunfin a Claustra-vitg. 1964 ha el cu-
menzà sia lavur sco survegliader da
chatscha e pestga. Quasi il medem temp
ha la famiglia pudì surpigliar la butia
Usego ad Igis che sa chattava en il plaun
terrain da lur chasa d’abitar. Fin l’onn
1998 ha tut la famiglia, ensemen cun
differentas emprendistas e gidantras,
manà questa butia. Malgrà ch’els hajan
gì ina fitg buna clientella, saja la fami-
glia Grass suenter tants onns cuntenta
da manar uss ina vita in pau pli quieta,
explitgescha Grass. Uschia resti ad els
dapli temp per lur otg biadis sco er per
las lavurs en chasa ed iert.

Johann Martin
Grass. FOTO HP. HÄNNI

